
Vi ste ovdje:   Početna  Vijesti  Saopćenja za javnost  Policija u Tešnju pronašla 1,4 kg droge, jedno lice lišeno slobode, a za drugim licem se intenzivno traga

Dana 24.10.2026. godine, u 23,15 sati, u ulici Mustafe Ćemana, u mjestu Jelah, općina Tešanj, službenici Policijske

stanice Tešanj su prilikom kontrole putničkog motornog vozila „Mercedes“, kojim je upravljalo lice A.M., rođeno 2007.
godine, iz Maglaja, uočili da se nepoznato muško lice, koje se nalazilo na mjestu suvozača, naglo udaljilo iz vozila i dalo

u bijeg. Policijski službenici su odmah krenuli za navedenim licem, sustigli istog, te uočili da je tokom bijega od sebe

odbacilo jedan predmet. Radi se o PVC paketu smeđe boje, obljepljen prozirnom folijom, sa sadržajem biljne materije

koja svojim izgledom asocira na opojnu drogu, težine 1.080 grama, te je utvrđeno da se radi o licu I.O. , rođeno 1998.

godine, iz Maglaja.

 

Izvršen je uviđaj od strane službenika policije Policijske stanice Tešanj. Sporna materija je izuzeta i bit će predmet

potrebnih vještačenja, te će biti korištena kao dokazni materijal u daljnjem postupku. O navedenom događaju je

obaviješten dežurni tužilac Kantonalnog tužilaštva Zeničko-dobojskog kantona, po čijim uputama službenici Policijske

stanice Tešanj poduzimaju sve mjere i radnje.

 

Lice I.O., rođeno 1998. godine, iz Maglaja je lišeno slobode zbog postojanja osnova sumnje da je počinilo krivično djelo

„Neovlaštena proizvodnja i stavljanje u promet opojnih droga“ iz člana 238. stav 1. KZ FBiH.

 

Na osnovu prikupljenih saznanja o mogućoj povezanosti lica H.K., rođeno 1980. godine i lica F.K., rođeno 1986. godine,
iz Tešnja s navedenim događajem, na osnovu naredbe Općinskog suda u Tešnju, dana 25.10.2026. godine izvršeni su

pretresi na dvije lokacije.

Izvršenim preteresom stana, u ulici Mustafe Ćemana, Jelah, koji koristi lice H.K., rođeno 1980. godine, pronađeni su

sljedeći predmet:

dva paketa biljne materije, težine 102,45 grama,

šest paketa bijele materije, težine 309,70 grama,

te 64 komada pištoljske municije.

 

Pronađena materija i predmeti su izuzeti i bit će predmet potrebnih vještačenja, te će biti korišteni kao dokazni

materijal u daljnjem postupku.

 

Lice H.K. nije zatečeno na adresi prilikom pretresa, a zbog postojanja osnova sumnje da je počinilo krivično djelo

„Neovlaštena proizvodnja i stavljanje u promet opojnih droga“ iz člana 238. stav 1. Krivičnog zakona Federacije BiH, u
sticaju s krivičnim djelom iz člana 52. Zakona o nabavljanju, držanju i nošenju oružja i municije Zeničko-dobojskog

kantona, za istim je raspisana potraga.

 

Također je izvršen pretres kuće i pomoćnih objekata u mjestu Vukovo, općina Tešanj, koje koristi lice F.K., gdje

pretresom nisu pronađeni predmeti traženi naredbom suda.

 

Sve navedene aktivnosti su realizovane uz asistenciju pripadnika Specijalne policijske jedinice Uprave policije

Ministarstva unutrašnjih poslova Zeničko-dobojskog kantona, smještenih u prostorijama policijske stanice Tešanj.

 

Nakon kompletiranja predmeta, lice I.O., rođeno 1998. godine, iz Maglaja, bit će uz izvještaj o počinjenom krivičnom

djelu i otkrivanju izvršioca predato u nadležnost Kantonalnom tužilaštvu Zeničko-dobojskog kantona, te službenici

Policijske stanice Tešanj nastavljaju aktivnosti na dokumentovanju krivičnih djela za koja se sumnjiči lice H.K, te

nastavljaju aktivnosti na pronalasku i lišenju slobode istog.

 

Provedene aktivnosti potvrda su opredijeljenosti Uprave policije Ministarstva unutrašnjih poslova Zeničko-dobojskog

kantona za odlučnu i kontinuiranu borbu protiv zloupotrebe opojnih droga, te procesuiranje lica koja se sumnjiče za

počinjenje ovih krivičnih djela, a koja direktno ugrožavaju zdravlje i sigurnost građana, posebno mladih.

